
ҮЙ ҚОЯНЫ ЕТІН ВЕТЕРИНАРИЯЛЫҚ САНИТАРИЯЛЫҚ САРАПТАУ

Мажен И., Инирбаев А.Қ.

Қазіргі таңда қоян шаруашылығын дамыту өте тиімді және пайдалы. Адам
организмінде қоян етіндегі белоктің 90%-ті қорытылып, сіңірілсе, сиыр етінің тек
62%-ы ғана сіңеді. Қоян етінің 1 кг-да 1384-1820-ға дейін каллория болады.
Қоянның майы ақ, жұмсақ, еті диеталық тағам ретінде қолданады [1].

Үй қояны да өзге үй жануарларының қатарындағы сойыс малы болып
табылады. Сондай-ақ, қоянды сойысқа қабылдау, сою, ет сапасын бағалау тәртібі де
үй жануарларын союда қолданылатын ет сапасын бағалау тәртібімен бірдей
деңгейде жүргізіледі [2].

Қоян ұшаларының және ішкі ағзаларының балаусалығын анықтау алдында
сойыс қоянының қалып-күйін тексеру, союға лайықтылығын анықтау, сойғаннан
кейін ұшаны және ішкі ағзаларын ветеринариялық-санитариялық сараптау
ережелері талапқа сай реттілікпен жүргізіледі [2,3].

Биологиялық құндылығы жоғары болғандықтан қоян етін диетологтар
күнделікті мәзіре қосқан жағдайда ағзадағы майдың айналымын жақсартып,
қоректік заттардың тиімді балансының тұрақты сақталуын қамтамасыз етеді деп
есептейді. Қоян етін кез-келген жастағы адамдардың қабылдауына болады, соның
ішінде емдік мақсатта да қолданады. Адамдар арасында кездесетін көптеген
ауруларда, мысалы: гастритте, асқазан немесе онекі елі ішек ойық жарасында,
түйілуде және энтероколитте, бауыр және өт жолы ауруларында, атеросклерозда,
гипертониялық ауруларда, бүйрек, жүрек, сусамыр және де басқа ауруларды
балауда осы қоян етін тағамға қолдануға ұсыныс жасалады. Қоянның пісірілген
бауыры бүйрек ауруларына бірден-бір емдік нәтиже береді [4].

Қоян ұшасында бұлшық еті 80-85%-ды құрайды, ал бұл өзге сойыс өнімдерімен
салыстырғанда (мысалы, ірі қарада (57-62%), жылқыда (60-65%), ұсақ малда
(50-60%), балапан-бройлерде (51-53%), шошқада (40-52%)) үлкен көрсеткіш болып
табылады [5].

Адам тәулігіне 160–165 г белок қабылдау қажет болса, оның 60% жануарлар
ағзасында түзілетін белоктар болуы керек. Ақуыздар – еттің ең бағалы құрамы, ол
ағзадағы азотты қосылыстардың 95% пайызын құрайды. Ет және ет өнімдері
адамның күнделікті тамақтануынан бірнеше уақытқа тоқтатылса, ағзада ақуыз
жетіспеушілігі туындап, төмендегідей аурулардың белең алуына жол береді:
қанайналымның бұзылуы, май және дәрумендер айналымының бұзылуы, жұқпалы
және суық тию ауруларына қарсы тұру қасиетінің төмендеуі [5,6].

Ақуыз барлық жануарлар етінің, сүйегінің құрамында маңызды орынға ие.
Қоян етінің құрамында ақуыз айтарлықтай көп, сол себепті де қоян етін «Ақ ет» деп
атайды. Етінің құрамында ағзаға ауыр сіңірілетін коллаген және эластин
қосылыстары болмайды. Қоян етінде 19 аминқышқылдары бар, негізінен
алмастырылмайтын аминқышқылдар. Олардың ішінде негізін – 10,43% лизин,
2,37% метионин және 1,55% триптофан құрайды.

Біздің еліміздегі үй қояндарын және олардың өнімдерін мониторинг
нәтижелері бойынша, елімізде 171 ірі асыл тұқымды үй қояндарын өсіретін



шаруашылықтар бар. Оларда үй қояны, қара-қоңыр үй қояны, ангор күміс-күлгін
түсті үй қояны, күміс түсті үй қояны сияқты тұқымдары барлық жерде өсіріледі.
Қазіргі қоян өсіретін фермалардың көпшілігінде олар ет-тері бағытында өсірілсе,
жеке үй шаруашылығында етті, ал кейбіреулерінде түбітті үй қояндары өсіріледі.

Біз ғылыми жұмыстарды зерттеу үшін «Астана –МИАКРО» асылтұқымды қоян
шаруашылығынан алынды. Зерттеуге жалпы 15 қоян алынды 5 бас үй үлкен ақ
қояны, 5 бас күміс түсті үй қояны, 5 советтік шиншила қояндары.

Зерттеуге алынған үй қояндары союдың өзіндік технологиясы бойынша
сойылды.  Сою технологиясы дұрыс жүргізілген қоян етінің сапасы да жоғары
болады. Қоянды сою үшін арнайы жабдықталған орында, жоғарыдан төмен қарата
ілініп тұратын қармақшалардың көмегімен қоян ұшасын іліп сою, бөлу, өңдеу
жұмыстары жүргізілді.

Зерттеулерді жүргізу барысында келесі нәтижелер алынды. Үй қояны өкпесі
ашық қызғылт түсті, консистенциясы паренхималы органдарға тән, сәл нәзіктік
байқалады. Үй қояндарының өкпесінің салмағы 11-15 грамм аралығында болды.
Саусақпен өкпенің сыртынан басып қарағанда, қырлары анық, өкпе ұлпасы
өзгеріссіз, паталогиялық өзгерістер байқалған жоқ. Жүрегі тығыз, түсі ашық
қызылдан-қою қызылға дейін болды. Жүрегінде патологиялық өзгерістер
кездеспеді. Бауырының консистенциясы тығыз, қырлары анық көрініп, түсі қою
қызыл және ашық қызыл түске дейін болды. Өт жолы мен өт қабының түсі ашық
жасылдан қою жасылға дейін өзгеріс байқалмады. Көк бауыр пішіні ұзындау (5-6
см), қарындаш тәрізді жіңішке, қыры анық, түсі қою қызыл қара түске жақын.
Қонсистенциясы жұмсақ, бірақ бос емес. Ішек-қарындарының сірлі қабатында
қанталаулар байқалмады.Үй қояндарының басы, бауыздау тұсы, жақ бұлшық еті
қаралды. Бауыздау тұсы тегіс емес.

Ұшаны қарауда қансыздандырылу дәрежесіне назар аударылды. Сорғыш
қағазбен  еттің тілік бетіне тигізіп ылғалдығын тексерген кезде сорғыш құрғақ
күйінде қалды. Ұша жақсы қансыздандырылғаны анықталды. Ұшаның тазалығы,
патологиялық өзгерістерге (ісіктер, қан құйылым, іріңді үрдістер) қарау жүргізілді.
Үй қояны ұшасының салмағы 2-2,6 кг, бұлшық еті раушан түсті, консистенциясы
нәзік, иіссіз, май ұлпасының консистенциясы нәзік, түсі ақ. Ұшалардың арқа
омыртқасын бойлай бел омыртқасына дейін және бүйрегінде май ұлпасы жақсы
жиналған.

Ұшалардың – етінің беткі және кесіп қарағанда тереңгі қабат қалыпты-күйде,
бұлшық ет ұлпасының тығыздығы және иісі. Қоңдылығы, қансыздану дәрежесі
анықталып, ауру даму үрдістері, механикалық ластану белгілері бар-жоғы ескерілді;
май ұлпасының түсі, иісі, тығыздығы тексерілді.

Ветеринариялық санитарлық сараптауда үй қояны ұшалары балауса,
қансыздандырылуы сапалы, еттің беткі және тереңгі қабаты балауса етке тән, беті
құрғақ пленкалы, тереңгі қабаты сорғыш қағазбен қарағанда жабысқақ емес, бөгде
иіссіз, түсі ашық-раушан түсті, тығыздығы нәзік, бұлшық еті серпімді. Ұшада және
ішкі ағзаларында патологиялық өзгерістер дамымаған.

Үй қояндарын зертханалық зерттеу барысында, сорпадаға күкірт қышқылды
мыс реакциясына, аминді аммиакты азот мөлшеріне, микробпен ластануын,  рН
және несслер бойынша аммиак мөлшеріне зерттелді.

Зерттеу нәтижесінде үй қояндары етінің адам өмірі үшін қауіпті жұқпалы
аурулардан және жұқпалы емес патологиялық аурулардан саулығы анықталды. Үй
қояны ұшалары ветеринариялық-санитариялық сараптау талабына сай көрсеткіш
берді.

